
Студенттер алғаш рет дауыс береді 

М.Қозыбаев атындағы Солтүстік Қазақстан мемлекеттік университетінің сайлау штабын тәрбие ісі жөніндегі проректор Мүкарам Тайжанова басқарады. Білім ордасынан барлығы 2926 адам сайлауға қатысып, өз таңдауларын жасайтын болады. Сайлау күні университетте үш сайлау учаскесі жұмыс істейді. Студенттер бесінші және екінші оқу корпусындағы №704, №629, ал осы аумақтағы қала тұрғындары №630 сайлау учаскесінде дауыс береді. Университеттегі студенттердің барлығы да биыл бірінші рет дауыс бергелі отыр. Жатақханада тұратын студенттер түгел тіркеуден өтіп, мекен-жайы бойынша сайлау учаскесінің тізіміне кірген. 

– Бүгінгі күні барлық дауыс берушілердің құжаттарындағы мәліметтерді тағы бір пысықтап жатырмыз. Академиялық ұтқырлық жобасы бойынша Көкшетау, Павлодар, Шымкент қалаларындағы білім ошақтарынан біздің университетке келіп оқып жатқан студенттердің өтініштері бойынша жасалған тізімі қалалық әкімдікке жіберілді. Онда біздің жатақханаларда тұрып, оқып жатқан бұл студенттер туралы мәліметтер тексеріліп, олар №704 сайлау учаскесіндегі тізімге енгізіледі. Сондай-ақ, аталмыш қалаларға кеткен біздің студенттер сол жақта дауыс береді. Оларды мұндағы тізімнен шығару туралы хат жолданды, – дейді Мүкарам Тайжанова.  
Академиялық ұтқырлық жобасы бойынша Ресейде оқып жүрген Екатерина Жукова Омбы қаласындағы Қазақстанның консулдығына барып дауыс берсе, ауылдық жерлерде тәжірибеден өтіп жүрген студенттер сол елді мекендердің тізімдеріне енгізіледі. Бескөл, Бәйтерек, Якорь, Прибрежное, Озерное, Белое, Шаховское ауылдарынан келіп оқитындар өздерінің тұрғылықты жерлерінде тізімге енгізілген. 

